
QISHLOQ XÓJALIK HAYVONLARINING SIYDIK AYIRISH 

ORGONLARI SISTEMASINING GISTOMORFOLOGIK TUZILISHI 

ÁHAMIYATI 

 

B.J.Muratbaeva., G.M.Kurbaniyazova., S.O.Yoldashova 

Samarqand davlat veterinariya meditsinasi chorvachilik va biotexnologiyalar 

universtiteti Nókis filialı 

 

Annotatsiya: Mazkur ishda qishloq xo‗jalik hayvonlarining siydik ajratish 

organlari sistemasi, xususan, bu organlarning gistomorfologik tuzilishi o‗rganilgan. 

Tadqiqot davomida buyrak, siydik yo‗llari va bog‗liq tuzilmalar mikroskopik 

darajada tahlil qilinib, ularning morfologik xususiyatlari aniqlangan. Gistologik 

tuzilmalarni o‗rganish orqali har xil turdagi hayvonlarda bu sistemaning funksional 

imkoniyatlari, moslashuvchanlik darajasi va fiziologik ahamiyati ko‗rsatib berildi. 

Ushbu natijalar qishloq xo‗jaligi sohasida hayvonlar sog‗ligini baholash, ularni 

parvarishlash va seleksiya jarayonlarida muhim ahamiyatga ega.  

Kalit sózlar: ureter, agregat, gistologiya, sitologiya, sekretor, primitiv, 

suyaklarga tukchalar, ren, definitiv 

 

Organizmda oqsillar dissimilyatsiyasi natijasida azot, fosfor, oltingugurt 

hamda boshqa elementlarga ega, neytral bo‗lmagan va organizm uchun zaharli 

mahsulotlar hosil bo‗ladi. Bunday moddalarni ayirish va tashqariga chiqarish, 

qondagi tuzlar konsentratsiyasini ma`lum me`yorda tutib turish ayirish 

organlarining vazifasidir. Avval qayd qilganimizdek, oqsillar almashinuvining 

azotli qoldiqlari jigarda mochevinaga aylanadi va qonga o‗tkaziladi. Buyrakda esa 

qondagi mochevina, siydik kislotasi va kreatinin filtratsiya yo‗li bilan qondan 

siydikka o‗tadi. Ayirish vazifasi qisman teri, nafas olish va ovqat hazm qilish 

organlariga ham xosdir. 

Ayirish organlarining filogenezi. Eng oddiy (primitiv) ayirish organlari - 

protonefridiylar yassi chuvalchanglarga xosdir. Protonefridiylar tananing barcha 

to‗qimalarida tarmoqlanuvchi naychalar sistemasi bo‗lib, tukchali hujayralardan 

boshlanadi. Halqali chuvalchanglarda ikkilamchi tana bo‗shlig‗i paydo bo‗lishi 

bilan metanefridiylar yuzaga keladi. Bu ayirish organida tukchali hujayra o‗z 

vazifasini yo‗qotib, uning o‗rnini naychaning kengaygan va tukchali qismi 

egallaydi. Naychaning bu qismi tana bo‗shlig‗idagi suyuqlik bilan ―yuvilib‖ turadi. 

Chuvalchanglar tanasi segmentlarga bo‗lingani uchun har bir segmentda ikkitadan 

(juft) ayirish naychalari mavjud bo‗ladi. Umurtqalilarning ajdodlari ham ana 

shunday ayirish organlariga ega bo‗lgan. Keyinroq tanadagi barcha ayirish 

naychalari uchun umumiy chiqaruv yo‗li paydo bo‗ladi. Bu yo‗l ichakka 

(kloakaga) yoki tashqariga ochiladi. Ayirish organlari keyinchalik quyidagicha 

o‗zgaradi: 1) naychaning tana bo‗shlig‗iga ochiluvchi voronkasimon qismi o‗rniga 

maxsus filtrasion apparat - buyrak tanachasi hosil bo‗ladi; 2) egri siydik naychasi 

uzayadi, yanada egri-bugri shaklni olib nefronga aylanadi; 3) nefronlarning 

umumiy soni ortadi. 

Ayirish organlarining embriogenezi. Ayirish organlari pronefros (pronephos 

- old buyrak) shaklida bo‗yin oblastida segment oyoqchalari (nefrotomlar)dan hosil 

bo‗ladi. Pronefros 3-4 (5) juft uchi berk (ko‗r) naychalardan iborat. Ularning 

tebranuvchi epiteliydan tuzilgan voronkasimon kengaygan asosi tana bo‗shlig‗iga 

ochiladi. Voronka yonida arterial to‗pcha joylashadi. Bu to‗pchadan ajraluvchi 

moddalar almashinuvining mahsulotlari naycha ichiga tushadi. Bu naychalarning 

uchlari pronefrosning chiqaruv yo‗lini hosil qiladi. Chiqaruv yo‗li esa kloakaga 

ochiladi. Pronefros to‗garak og‗izlilar buyragiga to‗g‗ri keladi. Hali pronefros 

yo‗qolib ketmasdan mezonefros (mesonephros - oraliq buyrak) hosil bo‗ladi. 

Mezonefros ko‗krak va bel oblastlarida joylashib, u ham pronefros kabi bir uchi 

berk (ko‗r) naychalardan iborat. Mezonefrosning naychalari ham voronkaga ega, 

lekin shu bilan birga, naychalar devori kapsula hosil qiladi. Arterial to‗pcha 

kapsula ichiga o‗sib kiradi. Mezonefros seloma bilan bevosita aloqaning yo‗qligi, 

qo‗shimcha egri kanalchalar, ya`ni nefronlar taraqqiy qilishi bilan xarakterlanadi 

va metameriya yo‗qolib, buyrak kompakt organga aylanadi. Mezonefros tuban 

umurtqalilar - baliqlar va amfibiyalarda o‗z vazifasini doimiy amalga oshiradi, 

reptiliyalar, qushlar va sut emizuvchilarda esa faqat embrional taraqqiyot davrida 

uchraydi. Pronefrosning chiqaruv yo‗liga mezonefros naychalari ochilgach, u 

mezonefral chiqaruv yo‗li nomini oladi. 

Doimiy (definitiv) buyrak yoki metanefros (metanephros s. ren) o‗z 

vazifasini reptiliyalar, qushlar va sut emizuvchilarda amalga oshiradi. Definitiv 

buyrak ikki manbadan: nefrogen to‗qimadan va mezonefral chiqaruv yo‗lining 

kaudal qismidan hosil bo‗ladi. Mezonefral chiqaruv yo‗li kranial tomonga qarab 

o‗sib, tarmoqlanadi va siydik yig‗uvchi hamda to‗g‗ri siydik naychalariga aylanib, 

nefronlar bilan tutashadi. Mezonefral chiqaruv yo‗lidan buyrak jomi va siydik yo‗li 

(ureter) ham hosil bo‗ladi. Siydik pufagi allantois va kloaka ventral bo‗limining 

qo‗shilishidan hosil bo‗ladi. Uning asosi siydik yo‗lidan yuzaga keladi. 

Buyraklar. Buyraklar parenximasining asosiy elementi siydik naychalaridir. 

Ularning joylanashi va tarmoqlanishi ancha murakkab, lekin muayyan qonuniyatga 

bo‗ysunadi. Buyrakning chuqur qismlarida ular deyarli to‗g‗ri bo‗lib, buyrak 

jomiga nisbatan radial yo‗nalishda joylashadi, yuza qismida esa egri-bugri bo‗lib 

joylashadi. Buyrakda yuza - po‗stloq va chuqur - mag‗iz qismlar bo‗lib, bu qismlar 

makroskopik jihatdan (rangi bo‗yicha) farq qiladi. Po‗stloq qism mag‗iz qismga 

nisbatan qon bilan ko‗proq ta`minlangan va to‗qroq rangga ega. Bu qismda buyrak 

(Malpigi) tanachalari joylashadi. Po‗stloq va mag‗iz qismlar chegarasida yirik 

arteriya va venalar joylashadi. 

Buyrak kapsulasi tolador biriktiruvchi to‗qimadan iborat bo‗lib, kapsuladan 

buyrak parenximasi ichiga o‗sib kiradigan biriktiruvchi to‗qima juda yupqa 

bog‗lamchalar holida bo‗ladi, shuning uchun ham buyrak kapsulasi oson ajraladi. 

Po‗stloq qism radial ravishda joylashgan qon tomirlari vositasida mayda 

bo‗lakchalarga bo‗linadi. Po‗stloq modda mag‗iz qismga ustunlar (Berteni 

ustunlari) holida o‗sib kirib, uni piramidalarga bo‗ladi. 

O‗z navbatida mag‗iz qism to‗g‗ri naychalari bo‗lakchalarning o‗rta qismiga 

nurlar (Ferreyn nurlari) shaklida o‗sib kirib turadi. Mag‗iz qismning chuqur 

zonalarida turli nurlarning naylari bir-biri bilan qo‗shilib, yirikroq naylar hosil 

qiladi. Eng yirik siydik yig‗uvchi naylar so‗rg‗ich naylar deyiladi. Buyrakning 

siydik hosil qiladigan struktur-funksional elementi nefrondir. Nefron (202-rasm) 

siydik naychalari sistemasi bo‗lib, kapsula va uning bo‗yinchasi, proksimal bo‗lim 

(I tartibli egri kanalcha), nefron sirtmog‗i (halqasi), distal bo‗lim (II tartibli egri 

kanalcha)dan iborat. Nefron to‗g‗ri kanalcha orqali siydik yig‗uvchi payga 

ochiladi. 

Odamda har bir nefronning uzunligi 18-50 mm, barcha nefronlarning 

umumiy uzunligi - 100 km ga teng. Yirik shoxli mollarda nefronning uzunligi 40 

mm atrofida, ikkala buyrakdagi nefronlarning soni 8 mln ga teng. It buyragida 180-

370 ming nefron bor. Faqat 1% ga yaqin nefronlar to‗lig‗icha po‗stloq moddada 

joylashadi, 80% nefronlarning sirtmog‗i mag‗iz qismning tashqi zonasiga kirib 

boradi. Bu nefronlar po‗stloq va oraliq qism nefronlari deb ataladi. Qolgan 20% ga 

yaqin nefronlarning buyrak tanachasi, proksimal va distal bo‗limlari po‗stloq 

qismda, mag‗iz qism chegarasida joylashib, sirtmog‗i mag‗iz qismga chuqur kirib 

boradi. Bular uzun yoki yukstamedullyar (mag‗iz oldi) nefronlardir. 

Buyrakning stromasi retikulyar hujayralar va retikulin tolalarga boy tolador 

biriktiruvchi yumshoq to‗qimadir. Bu to‗qima qon tomirlari atrofida joylashadi, 

siydik naychalarini bir-biri bilan tutashtirib turadi, shuningdek, kam tabaqalangan 

hujayralarga ega. 

Nefron kapsulasi (Boumen-Shumlyanskiy kapsulasi) siydik 

kanalchasining kengaygan, uchi ko‗r qismi bo‗lib, bu qism o‗z-o‗zi ichiga botib 

kirishi natijasida ikki qavatli devorga ega. Kapsulaning visseral va tashqi devorlari 

orasidagi bo‗shliq siydik kanalchasi bo‗shlig‗ining davomidir. Kapsulaning ichki 

devori kapsula ichida joylashgan arterial to‗pcha (Malpigi to‗pchasi) bilan tutashib 

o‗sib ketadi va buyrak tanachasini hosil qiladi. Elektron mikroskopning 

ko‗rsatishicha, bu devor mezenximani eslatuvchi to‗rsimon tuzilmadir . Uning 

hujayralari podotsitlar deyiladi. Podotsitlarning tanasidan bir necha yirik o‗simta - 

sitotrabekulalar ajraladi (204-rasm). Sitotrabekulalar o‗z navbatida uch qavatli 

bazal membranaga borib birikuvchi ko‗pdan-ko‗p mayda o‗simtalar - sitopodiyalar 

ajaratadi. Sitopodiyalar oralig‗ida podotsitlar tanasi oralaridagi tor tirqishlar orqali 

kapsula bo‗shlig‗i bilan tutashadigan yoriqchalar joylashadi. Uch qavatli bazal 

membrana kapillyarlar endoteliyi va podotsitlar uchun umumiydir. 

Birlamchi siydik buyrak tanachasi kapillyarlarining devori va nefron 

kapsulasi devorining ichki varag‗i orqali qon plazmasidan filtrlanadi. Birlamchi 

siydikda qon plazmasidagidek miqdorda mochevina va glyukoza bor, lekin oqsillar 

bo‗lmaydi. Elektron mikroskopning ko‗rsatishicha kapillyarlarning devori xuddi 

g‗alvirdek teshiklarga ega, lekin oqsillarning makromolekulalari bu teshiklardan 

o‗taolmaydi. Ayrim tadqiqotchilarning fikricha, bu teshiklar o‗z kattaligini 

o‗zgartira oladi. Podotsitlar bu pardani qoplab tursalar-da unga unchalik yopishib 

turmaydi, aksincha ular orasida bo‗shliqlar sistemasi qoladi. Shunday qilib 

moddalar almashinuvining mahsulotlari qondan siydikka osmos yo‗li bilan emas, 

balki juda tor teshiklar orqali filtrlanish yo‗li bilan o‗tadi. Bunda asosiy 

regulyatsiya qiluvchi vosita bazal membranadir, endoteliydagi va podotsitlarning 

pedikulalari orasidagi teshiklarning diametri 20-100 nm, bazal 

membranadagilariniki 6,5 - 10 nm. ni tashkil qiladi. 

Nefron kapsulasining bo‗yincha qismi yassi hamda kubsimon epiteliy 

oralig‗ida turuvchi epiteliydan iborat bo‗lib, proksimal bo‗limga ochiladi. 

Proksimal bo‗limning bo‗shlig‗i tor, devori bir qatlamli kubsimon epiteliydan 

iborat. Egri-bugri shakldagi bu naychada glyukoza, juda ko‗p miqdorda suv, 

shuningdek, xloridlar qonga qayta so‗riladi va birlamchi siydik haqiqiy siydikka 

aylanadi. Natijada organizm o‗ta suvsizlanishdan saqlanadi, siydikda esa 

mochevinaning konsentratsiyasi oshadi. Proksimal bo‗lim epiteliotsitlari ―loyqa‖ 

(tiniqmas) sitoplazma, ―cho‗tkali hoshiya‖, bazal qismida tayoqchasimon 

chiziqlilikka ega.Hujayralar orasidagi chegara egri-bugri bo‗lib, kumish tuzlari 

bilan maxsus ishlov berishdan keyin aniq ko‗rinadi. Hujayralarning bu belgilari 

nefron kapsulasi yaqinida yaqqol ifodalangan bo‗lib, kapsuladan uzoqlashgan sari 

kamayib boradi. ―Cho‗tkali hoshiya‖da ishqorli fosfatazaning aktivligi yuqori 

bo‗lib, agar aktivlik pasaysa siydik bilan qand ajralib chiqadi. Proksimal bo‗lim 

hujayralarida sekretsiya belgilarini ham ko‗rish mumkin. Gistokimyoviy yo‗l bilan 

epiteliyning hoshiyasi yodga boy sekret ishlab chiqarishi aniqlangan. Voyaga etgan 

hayvonlarda organizmga parenteral yo‗l bilan (ovqat hazm qilish sistemasini 

chetlab) kiritilgan begona (yot) oqsillar proksimal bo‗lim epiteliotsitlari tomonidan 

gidrolizlanadi.   

Proksimal bo‗limdan keyin joylashgan nefron sirtmog‗ining pastga 

tushuvchi (ingichka) va yuqoriga ko‗tariluvchi (yo‗g‗on) naylari bor. Tushuvchi 

nay mag‗iz qismga yo‗nalsa, chiquvchi nay mag‗iz qismdan po‗stloq qismga 

yo‗naladi. Ingichka nay devori endoteliyga o‗xshash past bo‗yli epiteliydan iborat. 

Yo‗g‗on nay epiteliy hujayralari sitoplazmasining tiniqmasligi, sitoplazmadagi 

tayoqchasimon chiziqlilik va ―cho‗tkali hoshiya‖si bilan proksimal bo‗lim 

epiteliyini eslatadi. Lekin bu belgilar yo‗g‗on naycha devorida kuchsizroq 

ifodalangan. 

Nefron sirtmog‗idan keyin keladigan distal bo‗limning epiteliy hujayralari 

proksimal bo‗limnikidan hujayralarining ochroq bo‗yalishi, ―cho‗tkali 

hoshiya‖ning bo‗lmasligi bilan farq qiladi. Bu erda ham suv va xloridlarning 

qaytadan qonga so‗rilishi yuz beradi deb hisoblanadi. Distal bo‗lim to‗g‗ri 

kanalcha (bog‗lovchi bo‗lim) orqali chiqaruv yo‗llari sistemasiga kiruvchi 

naychaga ochiladi. Bu naycha esa siydik yig‗uvchi payga ochiladi. Ushbu 

bo‗limlarning hammasi hujayralar chegarasi yaxshi bilinadigan kubsimon 

epiteliydan iborat devorga ega. Siydik yig‗uvchi naychalar po‗stloq qismning yuza 

zonalarida bir qavatli kubsimon epiteliy, quyi zona va mag‗iz qismlarda esa bir 

qavatli past bo‗yli silindrsimon epiteliydan iborat devorga ega. Epiteliotsitlarning 

och va to‗q bo‗yaladiganlari farq qilinadi. Och bo‗yaluvchi hujayralarda 

organellalar kamroq, sitoplazma ichki burmalar hosil qiladi. To‗q bo‗yaluvchi 

hujayralar o‗z ultrastrukturasi bilan me`da fundal bezlaridagi xlorid kislota ishlab 

chiqaruvchi parietal hujayralarni eslatadi. Siydik yig‗uvchi naychalarda bir qism 

suv qonga so‗rilishi bilan birga siydik kislotali reaksiyaga ham ega bo‗ladi. 

Keyingi hodisani to‗q bo‗yaluvchi epiteliotsitlarning sekretor faoliyati bilan 

izohlash mumkin. 

Buyrakda qon aylanishi. Buyrakning vazifasi qonni filtrlash bilan bog‗liq 

bo‗lganligi uchun u qon tomirlari va kapillyarlarga boy, kapillyarlar eng avvalo 

nefron kapsulasi, proksimal va distal bo‗limlar bilan aloqada bo‗ladi. Buyrak 

arteriyasi buyrakning darvozasi orqali kirib organning bo‗laklari orasidan yuruvchi 

bo‗laklararo arteriyalarga tarmoqlanadi. Har bir bunday arteriya po‗stloq va mag‗iz 

qismlar chegarasiga kelib ikkita yoysimon arteriyaga tarmoqlanadi. Bu arteriyalar 

bir-biriga qarama-qarshi tomonga yo‗naladi. Yoysimon arteriyalar mag‗iz qismga 

to‗g‗ri arteriolalar, po‗stloq qismga esa radial arteriyalar ajratadi. Radial arteriyalar 

mag‗iz modda nurlari orasi bo‗ylab buyrak yuzasi va kapsulasiga qarab boradi. Bu 

arteriyalardan yon tarmoqchalar ajraladi. Yon tarmoqlar buyrak tanachalariga qon 

keltiruvchi arteriyalar bo‗lib, ular tarmoqlanib arterial kapillyarlarning 

to‗pchalarini hosil qiladi.  

